
67.

Pur troppo mezi sempre çerti ä prêuva,

Benchè scarsci, a-e grand’opere ô l’adatta:

De fæti un vasto Oceano pù se trêuva

In fra e Spagne e e Lucaie, ha pù inesatta

Idea l’Europa d’uña tæra nêuva;

Pù treî legni europei van de regatta

In quest’ægue a çercâla, e quæxi ä fin

Di so guai, di so voti son vixin!


68.

Squaddra meschiña e degna de dispresso

Ven pù verso de noî con vento amigo;

Ma m’accorzo ben mi, che gh’è dappresso,

E a spinze e guidda ô nostro gran nemigo.

E me regordo ben con che successo,

E quanti adoratoî ne-ô mondo antigo

Rapiva a Satanasso malapeña

De Galilei descasi uña dozzeña!...


69.

Perchè scibben che allôa lê ô sostegniva

Un ostinôu contrasto pe tanti anni

Contro de questi e contro chi i spediva,

Aôa a spâ suscitando di tiranni,

Aôa di dotti a penna e a voxe viva;

Impedî lê ô no poiva i gravi danni,

Che ghe portava ä fin co-i scriti e a voxe

Di Apostoli ô prestigio da so croxe.


70.

Ne-ô ciù bello e ciù colto di esmisferi

Semmo contro de noî quanto fan reo,

Benchè pochi e meschin, questi sinceri

Meistri do giusto, apostoli do veo,

Questi costanti, indomiti e severi

Martiri d’un prinçipio e d’un pensceo;

Semmo, diggo, per prêuva quanto questi

A-ô gran genio do mâ seggian funesti.

